
MJETET QË PËRDOREN PËR PESHKIMIN ÇLODHËS-ARGËTUES DHE MËNYRËN E LËSHIMIT TË AUTORIZIMIT

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 
Ky projektakt ka për qëllim përcaktimin e mjeteve dhe veglave për peshkimin çlodhës-argëtues dhe procedurën e lëshimit të autorizimit për secilën nënkategori të kësaj forme peshkimi.

Nëpërmjet këtij projektakti synohet të shtjellohet dhe analizohet në mënyrë të detajuar çdo nënkatëgori e peshkimit çlodhës-argëtues dhe synohet gjithashtu që procedura e aplikimit dhe pajisjes me autorizim peshkimi çlodhës-argëtues të kryhet online nëpërmjet portalti e-Albania.
Ligji nr. 64/2012 “Për peshkimin”, i ndryshuar, parashikon peshkimin çlodhës-argëtues si një nga llojet e aktivitetit të peshkimit si dhe vendos disa rregulla të përgjithshme mbi këtë formë peshkimi me qëllime jo tregtare ndërsa projektudhëzimi i propozuar shpjegon me hollësi veglat dhe mjetet e përdorura, kushtet e  pajisjes me autorizim dhe mënyrën e aplikimit për secilën nënkategori për peshkimin turistik, peshkimin sportiv dhe peshkimin amator. 

II. VLERËSIMI I PROJEKTAKTIT NË RAPORT ME PROGRAMIN  POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektakti hartohet në formën e aktit nënligjor si udhëzim me karakter shpjegues në përputhje me ndryshimet ligjore të vitit 2019 të ligjit nr. 64/2012 “Për peshkimin”, të ndryshuar.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT,  EFEKTET E PRITSHME
Peshkimi çlodhës-argëtues konsiderohet aktivitet jotregtar për shfrytëzimin e burimeve ujore të gjalla për argëtim, sport apo turizëm dhe ndahet në tri nënkategori të veçanta:

•
në peshkim turistik, 

•
në peshkim sportiv; dhe

•
në peshkim amator e nënujor.
Ky udhëzim plotëson vakumin ligjor lidhur me rregullimin e aktivitetit të peshkimit çlodhës-argëtues dhe parashikon në mënyrë të detajuar veglat e përdorura për secilën kategori peshkimi, procedurën e aplikimit duke përfshirë dokumentacionin e nevojshëm dhe afatin brenda të cilit do të lëshohet autorizimi.

Projektakti synon të plotësojë kuadrin nënligjor në fushën e peshkimit lidhur edhe me arritjen e objektivit të qeverisë për shtimin dhe promovimin e shërbimeve elektronike për qytetarët me qëllim rritjen e transparencës dhe përmirësimin e shërbimeve që ofron administrata publike ndaj qytetarëve. Procedurat për paraqitjen e kërkesës për pajisjen me autorizim peshkimi çlodhës-argëtues do të kryhen on-line, nëpërmjet portalit e-Albania. Shqyrtimi i kërkesës për peshkimin turistik dhe sportiv si dhe lëshimi i autorizimit do të kryhet nga MBZHR. 
Përsa i përket peshkimit amator, në përputhje me rregullat e parashikuara në Ligjin nr. 64/2012 “Për peshkimin”, të ndryshuar, autoriteti kompetent që verifikon plotësimin e kritereve të lejimit dhe që lëshon autorizimin përkatës është organi i pushtetit vendor. Pra shqyrtimi i kërkesave dhe lëshimi i autorizimeve propozohet të zhvillohet online edhe për këtë nënkategori të peshkimit çlodhës-argëtues.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektakti është në përputhje me Kushtetutën dhe me nenin 44 të Ligjit nr. 64, datë 31.5.2012 “Për Peshkimin”, të ndryshuar.
V. VLERËSIMI I SHKALLËS SË PËRAFRIMIT ME ACQUIS E BE-SË (PËR PROJEKTAKTET NORMATIVE)

Ky projektakt nuk ka për qëllim përafrimin të legjislacionit me Acquis e BE-së.
VI.    PËRMBLEDHJE SHPJEGUESE E PËRMBAJTJES SË PROJEKTAKTIT
Projektudhëzimi është i ndarë në 7 (shtatë) krerë.

Në Kreun e parë të projektudhëzimit parashikohen rregulla të përgjithshme të kryerjes së aktivitetit të peshkimit çlodhës-argëtues. Autorizimi do të lëshohet sipas formateve bashkëlidhur udhëzimit, me kryerjen e pagesës së tarifës së caktuar.
Në Kreun e dytë parashikohen rregulla të përgjithshme për peshkimin turistik, kushtet për kryerjen e këtij lloj aktiviteti peshkimi dhe afatin maksimal të autorizimit. Aktiviteti i peshkimit turistik kryhet nga peshkatarë profesionistë ose nga profesionistë të peshkimit çlodhës-argëtues me anije peshkimi me flamur shqiptar dhe me mjete lundruese kënaqësie me flamur shqiptar ose të huaj, bazuar në legjislacionin në fuqi. 
Kreu i tretë parashikon kushtet dhe procedura që ndiqen për zhvillimin e aktivitetit të peshkimit turistik të anijeve të peshkimit me flamur shqiptar. Aktiviteti i peshkimit turistik për anijet e peshkimit me flamur shqiptar propozohet të kryhet falas, pa pagesë.
Kreu i katërt parashikon kushtet dhe procedura që ndiqet për zhvillimin e aktivitetit të peshkimit turistik të mjeteve lundruese kënaqësie me flamur shqiptar ose të huaj. 
Kreu i pestë parashikon kushtet dhe procedura që ndiqen për zhvillimin e aktivitetit të peshkimit sportiv. Në peshkimin sportiv zbatohen të gjitha masat mbrojtëse dhe menaxhuese sikurse në peshkimin tregtar në det dhe në ujëra të brendshme. Peshkimi sportiv në det dhe në ujëra të brendshme kryhet nga shoqata organizuese nëpërmjet autorizimit të lëshuar nga MBZHR. Autorizimi për peshkimin sportiv lëshohet pa pagesë nëpërmjet portalit e-Albania.
Kreu i gjashtë parashikon rregullat dhe procedurat që ndiqen për zhvillimin e aktivitetit të peshkimit amator dhe nënujor. Peshkimi amator është peshkim jotregtar, i paorganizuar, që kryhet në kohë të lirë me grepa ose vegla të tjera peshkimi por pa përdorur mjet lundrues. Organi i pushtetit vendor është autoriteti kompetent që verifikon plotësimin e kritereve të lejimit dhe që lëshon autorizimin përkatës, me përjashtim të ujërave të brendshme të shpallura si zona bashkëmenaxhimi. Gjithashtu ky kre parashikon ndalimin e peshkimit amator në ujëmbledhësit e bujqësisë si dhe në lagunat bregdetare dhe grykat e tyre të komunikimit me detin, për të cilët është lidhur një kontratë për zhvillim aktiviteti ripopullim/peshkim.
Kreu i shtatë parashikon institucionet që ngarkohen për zbatimin e këtij udhëzimi si dhe hyrjen në fuqi të tij.

Projektudhëzimi shoqërohet nga Shtojca I si formular vetëdeklarimi vullnetar për zëniet gjatë ushtrimit të aktivitetit të peshkimit çlodhës-argëtues si dhe nga formatet e autorizimeve që do të lëshohen për secilën nënkategori të kësaj forme peshkimi.

VII. INSTITUCIONET DHE ORGANET QË NGARKOHEN PËR ZBATIMIN E   AKTIT

Institucioni që ngarkohet për zbatimin e këtij vendimi është Drejtoria e Politikave të Peshkimit dhe Akuakulturës në Ministrinë e Bujqësisë dhe Zhvillimit Rural, Agjencia Kombëtare e Shoqërisë së Informacionit dhe Organet e Pushtetit Vendor.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Në përgatitjen e këtij projektakti ka kontribuar Drejtoria e Politikave dhe Programeve të Peshkimit dhe Akuakulturës, në Ministrinë e Bujqësisë dhe Zhvillimit Rural.

IX.    RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektakt nuk ka efekte financiare për buxhetin e shtetit.

Relacion shpjegues për Projektudhëzimin “Për mjetet që përdoren për peshkimin çlodhës-argëtues dhe mënyrën e lëshimit të autorizimit”.

